
Credendome disposta dä camea

O m’intra un giorno in stanza cö canonico

E a man ö m’offerisce con manea

Tutta galante e tutto amô platonico:

Mi risolûta senz'ammiâlo in cea

Ghe rispondeivo allôa fito e laconico,

Che mæ barba e tutô ô l'ea tanto bravo

Che me dixeiva ô chêu, che no-ô meitavo.

Da l'ironia e da-ö moddo secco e dûo,

Co-ô quæ queste parolle ëan pronunziæ,

Han subito i mæ barbi conosciûo

Che s’ëan in sce quest’articolo ingannæ.

E che quella risposta a l'ëa un refûo:

Allôa piggiando un ton d’autoritæ

Dä drita ô præve e l'atro dä mançiña

Me favan uña brusca remançiña.

Ne-ô sentime mi allôa de çà e de là

Da dui furiosi insbragginâ coscì,

Che alloâ e insordia in dui minuti ëo zà.

Me paiva un færo cado d’êse mi

In mezo a duî ferræ, che un ô ghe dà

Uña botta de chì, l’atro de lì,

Pe dâghe a forma, che lô veûan, con ciù

Martellæ forti e spesse ghe dan sciù.

O præve ô me dixeiva indispettio,

Ch’ëo uña scorlûssoa, ch’ëo senza çervello.

Ch’ô l’ea scandalizzôu, ch’ô l’ëa stordio.

Che avesse ô môro do refuâghe quello

Vantaggioso e onestiscimo partio;

Che forse voiva quarche vanerello

Ch’ô me s’assomeggiasse, o quarche infame

Discolo, ch’ô tie a perdime e spiantâme.

